ᐱᓕᕆᐊᖑᔪᑉ ᑕᐃᔭᐅᓂᖓ: ᖃᕆᑕᐅᔭᑎᒍᑦ ᒫᕐᔅ ᐅᑭᐅᖅᑕᖅᑐᒥ ᖃᐅᔨᓴᐃᓂᖃᕐᕕᖓᑦ (FMARS) 2023: ᑐᒡᓕᕆᔭᖓᓂᒃ ᕿᒥᕐᕈᔭᐅᓂᖏᑕ ᒫᕐᔅ 160-ᒥᒃ ᑕᐃᔭᐅᓪᓗᓂ ᖃᐅᔨᓴᐃᓂᕐᒥᑦ ᖃᐅᔨᔭᐅᓯᒪᓕᓚᐅᖅᑐᓂᒃ 
ᓯᕗᓕᖅᑎᒋᔭᐅᓪᓗᓂ ᖃᐅᔨᓴᐃᔨᐅᔪᑉ ᐊᑎᖓ ᐊᒻᒪᓗ ᑎᒥᖁᑎᒋᔭᐅᔪᓂ ᐃᖅᑲᓇᐃᔭᖅᑎᐅᓂᖓᓄᑦ: ᓘᒃᑖᖅ ᓵᓇᓐ ᐃᒻ. ᕉᐳᕐᑦ, ᒫᕐᔅ ᑎᒥᖁᑎᖓᑦ 
2017-ᒥ, ᑖᒃᑯᐊ ᒫᕐᔅ ᑎᒥᖁᑎᖓᑦ ᐱᓕᕆᐊᖑᑲᐃᓐᓇᖅᑐᒥᒃ ᑕᐃᔭᐅᓪᓗᓂ ᒫᕐᔅ 160ᒥᒃ ᐱᒋᐊᖅᑎᑦᑎᓚᐅᕐᓯᒪᒐᑦᑕ. ᕿᒥᕐᕈᐃᓂᖃᓚᐅᕋᑦᑕ ᑕᐃᔅᓱᒪᓂ ᖃᐅᔨᓴᖅᑎᒻᒪᕆᐅᔪᓂᑦ ᐱᔭᐅᓯᒪᓕᒃᑲᓐᓂᓚᐅᖅᑐᓐᓂᑦ ᒪᕐᕈᐃᖑᓪᓗᑎᒃ ᒫᕐᔅ ᓇᓗᓇᐃᔭᖅᑕᐅᓯᒪᓕᖅᑐᓂᑦ ᐱᓕᕆᓂᖃᕐᕕᐅᔪᓂ, ᐊᑕᐅᓯᖅ ᔫᑖᒥ, ᐊᒥᐊᓕᑲᒥᐅᑦ ᓄᓇᕐᔪᐊᖓᓂᑦ ᒫᕐᔅ ᓯᐅᕋᐃᓐᓇᕐᒥ ᖃᐅᔨᓴᐃᓂᖃᕐᕕᖓᓂᑦ, ᐊᒻᒪᓗ ᐱᖃᑎᖓ ᑕᓪᓗᕈᑦ ᕿᑭᖅᑖᓗᐊᓃᑦᑐᒥ ᖃᕆᑕᐅᔭᑎᒍᑦ ᒫᕐᔅ ᐅᑭᐅᖅᑕᖅᑐᒥ ᖃᐅᔨᓴᐃᓂᖃᕐᕕᖓᓂᑦ (FMARS). ᖃᐅᔨᓴᐃᓂᕆᔭᖏᑦ ᐃᓚᖃᓚᐅᖅᐳᑦ ᑎᑎᕋᖅᓯᒪᔪᓕᐅᕐᓂᕐᓄᑦ ᖃᓄᐃᑦᑐᒥᒃ ᑕᐅᑦᑐᖃᕆᐊᖏᓂᒃ ᓄᓇᐅᑉ ᖄᖓᓂ ᑕᐃᔭᐅᓪᓗᑎᒃ ᖃᓪᓗᓈᑎᑐᑦ polygons-ᓂᒃ ᑐᑭᖃᖅᓱᓂ ᒪᓂᖅᑲᒥ ᒪᓂᕋᐅᑉ ᖁᕝᕙᓯᒃᓯᕆᐊᖅᓯᒪᓂᖏᓂᒃ ᑕᑯᒃᓴᐅᓪᓗᑎᒃ, ᐊᒻᒪᓗ ᐆᒪᓂᖃᖅᑐᓂᒃ ᐅᔭᖅᑲᑦ ᐊᑖᓂ ᐊᒻᒪᓗ ᖁᐱᕐᕈᕋᓛᖁᑎᓂᒃ ᐊᓯᖏᓐᓂᒃᓗ, ᐊᒻᒪᓗ ᑎᖓᐅᔭᖁᑎᒐᓚᖕᓂᒃ ᓇᓗᓇᐃᔭᐃᓂᕐᒥ. ᑎᑎᕋᖅᓯᒪᔪᓕᐊᖑᖃᑦᑕᖅᓯᒪᔪᑦ ᑕᒪᒃᑯᓄᖓ ᐱᓕᕆᐊᖑᔪᓄᑦ ᐅᖃᓕᒫᒐᓕᐊᖑᖃᑦᑕᖅᓯᒪᕗᑦ ᑭᓯᐊᓂᓗ ᐊᓯᖏᓂᒃᑕᐅᖅ ᐊᐱᖅᑯᑎᓴᐅᔪᓂᒃ ᓴᖅᑭᑦᑐᖃᖃᑦᑕᕐᒥᒻᒪᑦ ᑐᕌᖓᔪᓂᒃ ᒪᓂᖅᑲᒥ ᒪᓂᕋᐅᑉ ᖁᕝᕙᓯᒃᓯᕆᐊᖅᓯᒪᓂᕆᕙᒃᑕᖏᓄᑦ ᐱᓗᐊᖅᑐᒥᒃ ᑐᑭᓯᒋᐊᕐᕕᒃᓴᖁᑎᐅᓂᐊᖅᑐᓂᒃ ᑲᑎᖅᓱᐅᓂᖃᕐᕕᒋᒃᑲᓐᓂᕈᒪᔭᑦᑎᓐᓄᑦ ᑕᒪᒃᑯᐊ ᐊᐱᖅᑯᓯᐅᓕᖅᓯᒪᔪᑦ ᑭᐅᔪᓐᓇᓕᕐᓂᐊᕋᑦᑎᒍᑦ. ᐊᒻᒪᓗᒃᑲᓐᓂᖅ, ᐊᕙᑎᓕᕆᓂᕐᒥ ᓇᐅᑦᓯᖅᑐᐃᓂᖃᕈᒪᒋᕗᒍᑦ ᐆᑕᕐᓇᖅᑐᖃᓕᖅᓯᒪᓂᐅᔪᑦ ᖁᑦᑎᖕᓂᕆᔭᖏᓂᒃ ᐊᒻᒪᓗ ᐃᒥᐅᑉ ᐱᐅᑦᓯᐊᖅᑑᓂᖓᓂᒃ, ᐱᓗᐊᖅᑐᒥᒃ ᑐᕌᖓᓂᖃᖅᑐᓄᑦ ᑕᐃᒪᐅᓂᖏᑕ/ᐱᑕᖃᖖᒋᓐᓂᖏᑕ ᐃᔨᒧᑦ ᑕᑯᒃᓴᐅᓇᑎᒃ ᐊᐅᒃᑕᔫᖃᓕᖅᓯᒪᓂᖏᓂᒃ ᐃᒪᖁᑎᒃᓴᖃᕐᕕᐅᔪᓂ ᖃᓂᓐᓂᖅᐸᐅᔪᓂ ᒪᕐᕈᐃᖑᓪᓗᑎᒃ ᐱᓕᕆᓂᖃᕐᕕᐅᔪᓂ FMARS-ᒥ ᐊᒻᒪᓗ ᕼᐊᐅᑕᓐ ᒫᕐᔅ ᐱᓕᕆᐊᖃᕐᕕᐅᔪᒥ - ᑕᓪᓗᕈᑦ ᕿᑭᖅᑖᓗᐊᓂ. ᑕᒪᒃᑯᓂᖓ ᑐᑭᓯᒋᐊᕐᕕᒃᓴᖁᑎᒃᑲᓐᓂᕐᓂᒃ ᐱᓯᒪᓕᕈᑦᑕ ᐱᓕᕆᐊᕆᓕᕆᐊᓚᐅᖅᑕᕗᑦ 2017-ᒥ ᐱᔭᕇᖅᓯᒪᓕᖁᓐᓇᕐᓂᐊᕋᑦᑎᒍ, ᐊᒻᒪᓗ ᐃᓚᐅᖃᑕᐅᓕᖅᑎᓪᓗᑎᒍ ᐊᕙᑎᓕᕆᓂᕐᒧᑦ ᑐᑭᓯᒋᐊᕐᕕᒃᓴᖁᑎᐅᔪᓂᒃ ᑲᑎᖅᓱᐊᖑᓚᐅᖅᑐᓄᑦ ᐊᕕᒃᑐᖅᓯᒪᓂᐅᔪᒥ.  


ᖃᐅᔨᓴᐃᓂᖃᕐᓂᐊᖅᑐᑦ ᐱᓕᕆᓂᖃᕐᕕᐅᔪᓂ ᐊᕙᑎᖓᓂ ᖃᕆᑕᐅᔭᑎᒍᑦ ᒫᕐᔅ ᐅᑭᐅᖅᑕᖅᑐᒥ ᖃᐅᔨᓴᐃᓂᖃᕐᕕᖓᑦ (FMARS) ᒪᓕᒃᓗᒋᑦ ᐊᑐᖅᑕᐅᓚᐅᖅᑐᑦ 2017-ᒥ. ᑕᒪᕐᒥᒃ ᐃᓕᕆᓂᖃᕐᕕᐅᔪᑦ ᓈᒻᒪᒋᔭᐅᓯᒪᔪᑦ ᐊᕙᑎᖓᑕ ᐃᓗᐊᓃᒻᒪᑎᒃ ᑐᖖᒐᕝᕕᒋᓗᒋᑦ ᓄᓇᓂᒃ ᐊᑐᕈᓐᓇᕐᓂᕐᒥ ᐱᓕᕆᔪᓐᓇᐅᑎᑦ. ᑕᒪᑐᒪᓂ ᖃᐅᔨᓴᐃᓂᕐᒥ ᐅᓪᓗᖏᓐ ᖃᐅᔨᓴᐃᓂᖃᕈᒪᕗᒍᑦ ᔫᓂ 28-ᒥᑦ ᔪᓚᐃ 28-ᒧᑦ, 2023. ᐱᓕᕆᓂᖃᕈᓯᐅᓂᐊᖅᑐᑦ ᐊᑐᖅᑕᐅᓂᐊᖅᐳᑦ ᐸᕝᕕᓵᕆᑦᑕᐃᓕᓂᕐᓄᑦ ᐊᒻᒪᓗ ᓱᕋᒃᓯᒪᓕᖅᑎᑦᑎᑦᑕᐃᓕᓂᕐᓄᑦ ᐊᒻᒪᓗ ᕿᒥᕐᕈᓂᖃᕐᓂᖅᓴᐅᕙᒃᓗᑎᒃ ᐱᓕᕆᓂᖃᖅᑎᓪᓗᒋᑦ. ᒥᑭᑦᒃᑐᒻᒪᕆᖕᓂᒃ ᖃᐅᔨᓴᒐᒃᓴᓂᒃ ᖃᓄᐃᑦᑐᑐᐃᓐᓇᓂᒃ ᐆᒪᓂᖃᖅᑐᓂᒃ ᖃᐅᔨᒪᔭᐅᖖᒋᑦᑐᓂᒃ ᓱᓕ ᐊᒻᒪᓗ ᓇᓗᓇᐃᖅᑕᐅᓯᒪᓕᓚᐅᖖᒋᑦᑐᓂᒃ 2017 ᐅᑭᐅᖓᓂ ᐱᓯᒪᓕᖃᑦᑕᕐᓂᐊᖅᐳᒍᑦ, ᑭᓯᐊᓂᓗ ᓄᑖᓂᒃ ᓇᓂᓯᓯᒪᓕᕐᓂᐊᕋᓱᒋᓇᑕ. ᐊᕙᑎᓕᕆᓂᕐᒥ ᖃᐅᔨᓴᕐᓂᖃᕐᓂᐊᖅᐳᑦ ᐊᑐᕐᓗᑎᒃ ᓇᐅᑦᓯᖅᑐᐃᓂᕐᒥ ᐱᓕᕆᔾᔪᑎᓂᒃ ᐊᑐᖅᑕᐅᑲᓚᐅᕐᓂᐊᖅᑐᓂᒃ ᑕᑯᔭᖅᑐᐃᓯᒪᓂᕐᒥᓐᓂ ᐱᓕᕆᓂᖃᕐᕕᐅᔪᓂᒃ, ᐃᓚᐅᑎᓐᓇᒍ ᐊᑕᐅᓯᖅ ᓯᓚᐅᑉ ᖃᓄᐃᓐᓂᖓᓄᑦ ᐱᓕᕆᔾᔪᑎ ᐊᑐᓕᖅᑎᑕᐅᓯᒪᓂᐊᖅᑐᖅ ᐱᓕᕆᓂᖃᕐᕕᐅᔪᒥ ᐊᒻᒪᓗ ᐃᓕᐅᖅᑲᒐᐅᓯᒪᓂᐊᖅᓱᓂ ᐊᑐᖅᑕᐅᓂᐊᕋᒥ ᐅᑭᐅᖑᑎᓪᓗᒍ, ᑲᑎᖅᓱᐃᕙᓪᓕᐊᔾᔪᑎᐅᓗᓂ ᑐᑭᓯᒋᐊᕐᕕᒃᓴᖁᑎᓂᒃ ᑐᒃᓯᕋᐅᑎᐅᓯᒪᒻᒪᑕ ᐅᖃᓕᒫᒐᓕᐅᖅᑎᐅᕙᒃᑐᓂᑦ ᓄᓇᒥ ᐱᓕᕆᓂᖃᕐᕕᒋᓯᒪᔭᑦᑎᓐᓄᑦ.  

ᐊᒃᑐᖅᑕᐅᓯᒪᓕᕋᔭᕐᓂᖏᑦ ᐊᕙᑎᒋᔭᐅᔪᑉ, ᐆᒪᔪᖁᑎᐅᔪᑦ ᐅᕝᕙᓘᓐᓃᑦ ᓄᓇᖃᖅᑐᑦ ᒥᑭᑦᑐᒻᒪᕆᐅᓂᐊᕐᒪᑕ ᐅᕝᕙᓘᓐᓃᑦ ᐊᒃᑐᖅᑕᐅᓯᒪᓂᖃᕐᓂᐊᕋᑎᒃ. ᐱᓕᕆᓂᖃᖅᑎᓪᓗᑕ ᐊᑕᐃᓐᓇᖅᑐᒥᒃ ᐊᓯᑦᔨᖅᓯᒪᓕᖅᑎᑦᑎᓂᐊᖖᒋᑦᑐᒍᑦ ᖃᓄᑐᐃᓐᓇᖅ ᐱᓕᕆᓂᖃᕐᕕᐅᔪᓂᒃ ᑕᑯᔭᖅᑐᖅᓯᒪᓂᐊᖅᑕᑦᑎᓐᓂ. ᑕᒪᕐᒥᒃ ᑐᑭᓯᒋᐊᕐᕕᒃᓴᖁᑎᑦ ᑲᑎᖅᓱᐊᕆᔭᕗᑦ ᑐᖅᑯᐊᕆᔭᐅᓂᐊᖅᐳᑦ ᐱᓕᕆᓂᖃᕐᕕᒡᔪᐊᖓᓂ ᒫᕐᔅ ᑎᒥᖁᑎᖓᑕ ᐊᒻᒪᓗ ᑭᓇᑐᐃᓐᓇᒧᑦ ᐊᑐᐃᓐᓇᐅᑎᑕᐅᓂᐊᖅᓱᑎᒃ ᖃᕆᑕᐅᔭᑎᒍᑦ ᐱᑐᒃᓯᒪᕝᕕᑦᑎᓐᓂ (www.marssociety.org). ᐅᖃᓕᒫᒐᖖᒍᖅᑎᑕᐅᓯᒪᔪᑦ ᐸᐃᑉᐹᑦ ᐊᑐᐃᓐᓇᐅᓕᖅᑎᑕᐅᓂᐊᕐᒥᔪᑦ ᑕᕝᕙᓂ ᐱᑐᒃᓯᒪᕝᕕᑦᑎᓐᓂ ᖃᕆᑕᐅᔭᑎᒍᑦ. ᒫᓐᓇᐅᔪᒥ ᓄᓇᕗᒻᒥᐅᑕᓂᒃ ᐃᓚᒋᔭᐅᖃᑕᐅᔪᖅᑕᖃᖖᖏᑦᑐᖅ ᖃᐅᔨᓴᐃᓂᑦᑎᓐᓂ, ᑭᓯᐊᓂᓗ ᑕᒪᑐᒥᖓ ᐱᓕᕆᐊᕆᔭᑦᑎᓐᓂᒃ ᐱᓕᕆᓂᖃᖃᑦᑕᕈᒪᓂᐊᖅᑐᒍᑦ ᐅᑭᐅᑕᒫᑦ, ᐊᒻᒪᓗ ᐃᓚᐅᑎᑦᑎᖃᑦᑕᕈᒪᓂᐊᕐᒥᔪᒍᑦ ᐊᑕᐅᓯᕐᒥᒃ ᐊᒥᓲᓂᖅᓴᓂᒃᓘᓐᓃᑦ ᓯᓚᑦᑐᖅᓴᖅᕕᖕᒥ ᐃᓕᓐᓂᐊᕌᓂᒍᑎᖃᖅᓯᒪᔪᓂᒃ ᓄᓇᕗᒻᒥ ᐃᑲᔪᖅᑎᐅᖃᑕᐅᕙᒐᔭᖅᑐᓂᒃ ᐊᒻᒪᓗ ᐃᓚᒋᔭᐅᖃᑕᐅᕙᒃᓗᑎᒃ ᓯᕗᓂᑦᑎᓐᓂ ᖃᐅᔨᓴᐃᓂᐅᕙᒃᑐᓄᑦ ᐊᐅᔭᐅᓕᕌᖓᑦ.  ᑐᕌᕐᕕᒃᓴᖃᕐᒥᔪᒍᑦ ᖃᐅᔨᓯᒪᓕᖅᑕᑦᑎᓐᓂᒃ ᓄᓇᓕᒋᔪᓄᑦ ᖃᓐᓂᓂᖅᐸᐅᓪᓗᑎᒃ ᐱᓕᕆᓂᖃᕐᕕᑦᑎᓐᓄᑦ ᓴᖅᑮᖃᑦᑕᓕᕆᐊᒥᒃ, ᐃᒻᒪᖄᓗ ᐱᓗᐊᖅᑐᒥᒃ ᖃᐅᓱᐃᑦᑐᒥᐅᓄᑦ ᐊᒻᒪᓗ ᐊᐅᓱᐃᑦᑐᒥᐅᓄᑦ. 
